
     Azul meṛṛa fell-awen, s lfeṛḥ d ameqwran i d-nuɣal ɣer ɣur-wen. Tadwilt n Wawal n tudert 

tuɣal-ed ɣer ɣur-wen iwakken ad nkemmel awal ɣef wayen yeɛnan lexbeṛ n lxiṛ n Yasuɛ 

Lmasiḥ, Awal n Sidi Ṛebbi, netta yellan di tazwara, imi yis i yexleq kulci. 

     Newwi-d awal ɣef txelqit dɣa amek tebna lqaɛa, amek bnan igenwan d wayen yellan deg-

sen, amek Sidi Ṛebbi yexleq amdan, d wamek s yena akkin i d-yeffeɣ Ibṛahim, win yextaṛ Sidi 

Ṛebbi, win iwumi yefka lwaɛd iwakken ad yuɣal d agdud ameqwran, ad yuɣal d ababat n wid 

yumenen. Agdud ameqwran n Sidi Ṛebbi ass agi a leḥbab d kuwi d nukni, kunwi iqeblen 

Lmasiḥ deg wulawen-nwen d Agellid, d Amsellek n teṛwiḥin-nwen, n teṛwiḥin-nneɣ. 

     Ihi a leḥbab, di tedwilt iɛeddan nenna-d d akken Yeɛqub yeḍleb di mmi-s Yusef iwakken a 

t-yewɛed ur t-imeṭṭel ara di tmurt n Maṣer lameɛna a t-yawi a t-yemḍel di tmurt n lejdud-is, 

nada akken yemḍel baba-s aked jeddi-s Ibṛahim. 

     Neẓra di ddunit-agi belli iwakken a d-isemɣeṛ yiwen ṭṭejra ilaq ad yeṛǧu d iseggasen iwakken 

a d-yefk lfakya. Mačči d ayen isehlen, mačči ẓẓu-tt kan dinna ad tebdu a d-tefk lfakya, lameɛna 

laqen iseggasen iwakken a d-yas wass nni. Akka daɣen i teḍra di tudert n Yeɛqub, neẓra amek 

yella, d wamek yella d win yeččuṛen d tiḥila, ladɣa isem-is yebɣa a d-yini bu tḥila. Mi akken i 

yuker neɣ i yexdeɛ gma-s Ɛisu, yebwi-yas amur-is n umenzu. Ayagi a leḥbab, neɣṛa-t-id, nenna-

t-id di tedwilin iɛeddan. imi yeḍra wakka, Yeɛqub yebwi-d lbaṛaka sɣur baba-s s tḥilett. Yezmer 

a tt-id-yawi mebɣiṛ tiḥilett axaṭer Ṛebbi ihegga-tt-id i netta. Lameɛna issexdem tiḥilett ɣas 

akkenni kulci yettwahegga-yas-d i netta. Axaṭer Sidi Ṛebbi ihdeṛ-ed d amezwaru yenna-d beli 

d wis sin ara ad yawin lbaṛaka, ameqqran ad yili d aqeddac ɣef umecṭuḥ. 

     Akka i teḍra, akka i t-id-yenna Sidi Ṛebbi. Lameɛna Isḥaq ur yecfi ara ɣef wayen akka i 

yewɛed Sidi Ṛebbi, yebɣa ad yefk lbaṛaka i Ɛisu, mmi-s ameqran. Akka, Yeɛqub aked yemma-

d xedmen akka yiwet n tḥilett, imi babat-sen yuɣal d amɣaṛ, ur isekked ara; babat-sen Isḥaq, 

dɣa kelxen-t, skaddben-as iwakken lbaṛaka yellan ɣef umenzu a d-tuɣal fell-as netta yellan d 

amecṭuḥ, ad ttuɣal ɣef Yeɛqub. Tuɣal-ed lbaṛaka n Sidi Ṛebbi ɣef Yeɛqub. Ihi d wa i d lebɣi n 

Sidi Ṛebbi, akka i t-id-yenna yakan si tazwara, lameɛna Yeɛqub yettu anect agi. Yeɛqub d 

tmeṭṭut-is ttun anect-agi, mebɣir tiḥila, lbaṛaka n Sidi Ṛebbi ad tuɣal i netta. 

     Ihi ayɣer ad nsexdem tiḥilett a leḥbab iwakken a d-nawi ayen yellan d ayla-nneɣ. Ilaq kan a 

t-nessuter, ilaq kan ad nili d wid ur nesɛi tiḥila, d wid ur nesɛi lekdeb, d wid ur nesɛi lexddeɛ. 

Akka i yebɣa Sidi Ṛebbi ad nili. Ayen i ɣ-ittawin ad nexdem ayagi a leḥbab, d ddnub yellan 

deg-neɣ, imi amdan yettlal-ed d amednub. 

     A d-ɣṛeɣ akka tura deg ixf 42, taseddaṛt tamezwarut aked tis snat: Mbeɛd ayagi meṛṛa, usa-

d ɣer Yusef nnan-as: Atan baba-k yuḍen. Yusef yewwi yid-es sin n warraw-is, Manasi aked 

Ifṛayim. Dɣa iṛuḥ. Ssawḍen-as lexbeṛ i Yeɛqub nnan-as: Atan yusa-d ɣur-ek mmi-k Yusef. 

Isṛayil ixdem-ed ifadden i yiman-is, yeqqim-ed ɣef yiman-is deg wussu. Yeɛqub yena i Yusef: 

Illu Anezmar ihdeṛ-iyi-d di Luz, di tmurt n Kenɛan, yerna iburek-iyi. Akka i yenna Yeɛqub i 

mmi-s Yusef. Ismekta-yas-d yenna-yas d akken Sidi Ṛebbi imeslay-iyi-d, ihdeṛ-iyi-d deg 

wemkan iwumi qqaṛen Luz, di tmurt n Kenɛan. 



     Necfa a leḥbab, nenna-t-id, neɣṛa-t-id tikkelt iɛeddan d akken Sidi Ṛebbi ibeggen-ed iman-

is i Yeɛqub, imeslay-as-d. Imi Yeɛqub ittekka di dderya n lweɛd. Neẓra d acu i yewɛed Sidi 

Ṛebbi i Ibṛahim, yenna-yas: Ad a k-fkeɣ tarwa-k, ad ak-fkeɣ dderya-inek anect n iɛeqqayen n 

ṛmel n lebḥeṛ. Anwa i izemren a leḥbab ad yeḥseb iɛeqqayen n ṛṛmel i yellan ɣef yiri n lebḥeṛ? 

Ulac. Lameɛna Sidi Ṛebbi i yellan d Axellaq n mkul taɣawsa, yeẓra d acu i yellan din. 

     Yeɛqub tura yebweḍ ɣer wussan ineggura n tudert-is, yebweḍ anda ara ad yeffeɣ si ddunit 

agi, dayen yeɛya. Lameɛna akke yettqeṛṛib ɣer lmut, yettqeṛṛib ɣer Sidi Ṛebbi daɣen. Ittmektay-

ed am akka i s-yenna i mmi-s Yusef, yenna-yas atan Sidi Ṛebbi ihdeṛ-iyi-d, Sidi Ṛebbi yenna-

yi-d. Yettmektay-ed aṭas Sidi Ṛebbi. 

     Nettwali ayagi a leḥbab yettilli-d ulamma yid-neɣ daɣen nni, mi ara yili tella-d akka lmut 

neɣ walbaɛḍ yewweḍ leɛfu n Ṛebbi, dɣa ula d nukni nkeččem akkagi deg ixemmimen, 

nettmektay-ed belli tella lmut, dɣ anettmektay-ed Sidi Ṛebbi. Imir-nni neqqaṛ: Ah, a Sidi Ṛebbi, 

d tidett ziɣ nni ad neffeɣ si ddunit agi, ziɣ nni lmut tella ɣef medden akk. Dinna kan i d-

nettmekti, meɛna mi ara ad nili deg wussan lɛali, mi ara ad nili di teswiɛin yelhan, dinna ntettu 

Ṛebbi n tudert, ntettu Ṛebbi; Bab igenwan; win akken i ɣ-d-ixelqen. 

     A d-rnuɣ a d-ɣṛeɣ tura taseddaṛt 5 aked tis 6: Ihi sin n warrac agi i illulen di tmurt n Maṣer 

uqbel a d-aseɣ ɣur-ek ɣer dagi, a ten-ddmeɣ d arraw-iw. Ifṛayim d Manassi a ten-ḥesbeɣ am 

Ṛawubin aked Cemɛun. Ma d wid i d-terniḍ fell-asen d ayla-k. S yisem n watmaten-nsen ara ad 

ttekin di lwaṛt ara a ten-id-iṣaḥen. Akka i yenna Yeɛqub i mmi-s Yusef. Yenna: Atan sin n 

warraw-ik i d-tesɛiḍ dagi di Maṣer a ten-ddmeɣ, ad ilin d arraw-iw. Ayɣer yenna akka Yeɛqub 

i mmi-s Yusef? Yenna akka axaṭer Yeɛqub yebɣa ad sen-yefk lbaṛaka i nutni. Yebɣa ad ibarek 

arraw n Yusef. Yusef yesɛa lbaṛaka, ilaq arraw-is daɣen ad sɛun lbaṛaka akteṛ. Akka i yebɣa da 

yexdem Yeɛqub. Yebɣa ad yexdem akka mačči axaṭer yebɣa-t netta neɣ iqsed-it-id akka, 

lameɛna d Sidi Ṛebbi i d-yerran ayenni ɣer wul-is. 

     Akka a leḥbab, tikwal nukni ass-agi mi ara a d-naf iman-nneɣ ur neẓri ara d acu i nebɣa ad 

nexdem, Sidi Ṛebbi yettara-d deg wulawen-nneɣ kra n tɣawsiwin ara ad nexdem i lfayda-nneɣ, 

i lfayda n wid i ɣ-d-yezzin. Ihi ilaq ad nili d wid yesmeḥsisen, d wid yettḥulfuyen s wayen yebɣa 

ad ɣ-d-yini Sidi Ṛebbi iwakken a t-nexdem. Axaṭer Ṛebbi yettili yid-neɣ, yebɣa ad nexdem 

ayen yelhan deg-neɣ aked wayen i ɣ-d-yezzin. 

     Akka a leḥbab i teḍra d Yeɛqub d Yusef d wiyaḍ meṛṛa. nukni daɣen ma yella nefka laman 

di Sidi Ṛebbi, neqbel ad yili d Agellid-nneɣ, neqbel ad yili d Ssid-nneɣ, ihi netta yeqbel daɣen 

iwakken ad iselḥu tudert-nneɣ, iwakken ad yexdem ayen yelhan di tudert-nneɣ, i lfayda-nneɣ 

aked lfayda n dderya-nneɣ aked wid id ɣ-d-yezzin. D wagi i d Ṛebbi n leḥmala a leḥbab, d wagi 

i d Ṛebbi yellan d Babat-neɣ ass agi di Lmasiḥ. Ihi win ur nessin ara Lmasiḥ, ilaq ad t-yissin 

iwakken ad yesɛu Sidi Ṛebbi d Baba-s. 

     Ad sɛuɣ axiṛ Sidi Ṛebbi d Baba-inu, wala a t-sɛuɣ d win i yi-ttɛassan iwakken a yi-ḍeggeṛ 

ɣer tmes neɣ ɣer ǧahennama, am akken i t-nsel, ḥekkun-aɣ-t-id di ddiyana a leḥbab. Ayagi d 

ayen i izemren a ɣ-iddemmer iwakken ad nxemmem, iwakken ad nfekkeṛ, iwakken ad nefhme 

belli mačči akka i ilaq ad yili Sidi Ṛebbi. Sidi Ṛebbi d win yeččuṛen d leḥmala, d win yeččuṛen 

d lxiṛ. Lxiṛ nni yebɣa a t-id-yefṛeq yid-neɣ, yebɣa a t-id-yebḍu yid-neɣ, yebɣa ad ncarek, ad 



nili d wid ara ad ittekkin di lxiṛ-ines, axaṭer d dderya-ines i nella. Win yellan d akli a leḥbab, ur 

yesɛi ara azref iwakken ad yewṛet, lameɛna win yellan d mmi-s n wexxam, win yellan d mmi-

s n bab-is, winna yesɛa azref iwakkenad yewṛet. Akka nukni a leḥbab ur nelli ara d aklan, 

lameɛna yefda-yaɣ-d Lmasiḥ iwakken ad nuɣal d arraw n Sidi Ṛebbi. Ihi akka ar ad newṛet ula 

d nukni. 

     A d-rnuɣ a d-kemleɣ leqṛaya dima deg yixef 48, taseddaṛt 8 alamma d tis 12, yura wakka: 

Isṛayil iwala arraw n Yusef dɣa yenna: Anwi-ten wigi? Yusef yerra-yas i baba-s: D arrac s 

wayes i yi-d-yeṛzeq Yillu di tmurt agi. Isṛayil yenna-yas: Di leɛnaya-k, qeṛṛeb-iten-id ɣer ɣur-i 

akken a ten-barkeɣ. Isṛayil yenqes aṭas yeẓri-s axaṭer meqqeṛ aṭas di leɛmeṛ, yuɣal ur yettwali 

ara. Yusef iqeṛṛeb-as arraw-is dɣa Isṛayil izmeḍ-iten ɣur-es, yessuden-iten. Isṛayil yenna-yas i 

Yusef: Nekk i iɣilen ur ttuɣaleɣ ara ad waliɣ udem-ik atan iṣaweḍ-iyi-d Yillu almi iwaleɣ ula d 

dderya-k. yusef istaxeṛ-iten-id seg irebbi n baba-s imiren iseǧǧed zdat-es. 

     Akka a leḥbab, Yeɛqub iɣil d akken Yusef; win i iḥemmel aṭas, win i d-yekkan si Rachel; 

tameṭṭut i iḥemmel seg wul-is, tin i yebɣa, tin iɣef yeqdec aṭas n iseggasen iwakkena  tt-id-yawi 

ad tuɣal d tameṭṭut-is, tin iɣef yeɛteb, ur yumin ara d akken ad iɛiwed ad iwali udem-is ibwas 

lameɛna ɣer Sidi Ṛebbi ulac ayen i yellan yewɛeṛ, ulac ayen yellan d awezɣi. Axaṭer d Ṛebbi i 

yella, kulci ɣer ɣur-es yeshel. Yeɛqub iɣil mmi-s yemmut, iɣil Yusef yemmut, axaṭer yummen 

ayetma-s id s-yennan: Atan yečča-yaɣ-t lwaḥc. Lameɛna ad nwali d acu yexdem deg-es Sidi 

Ṛebbi, d wamek id t-yerra, amek i yuɣal d netta i d aneɣlaf ameqwran, d anaɣlaf amezwaru n 

tmurt n Maṣer. Yenna Ferɛun yella Yusef. 

     Akka, d tagi i d tazmert n Sidi Ṛebbi. D netta i yettaken i wegdud ad yečč. Ma yella etta 

yeqfel kullci, ulac d acu ara ad yečč wegdud. Lukkan mačči d Yusef, tilaq agdud Amaṣri 

yemmut di llaẓ. Ilaq tawacult-is daɣen; baba-s Yeɛqub aked wayetma-s, ilaq mmuten ula d nutni 

si laẓ. Axaṭer iḥuza-ten llaẓ ula d nutni. Ihi Sidi Ṛebbi isaweḍ-it ɣer din mačči iwakken agdud 

n Maṣer ad yettwaḥrez, ur yettmettet ara si cceṛ, lameɛna iwakken tawacult-is ur tettmettat ara, 

axaṭer seg-es ara a d-yeffeɣ wegdud n Sidi Ṛebbi, seg-sen ara a d-yeffeɣ Umsellek n dima, win 

yellan d Lmasiḥ a leḥbab. Sidi Ṛebbi yefka-d lweɛd i Ibṛahim, i Isḥaq, ur yezmir ara ad ixalef 

Awal-is. Ilaq ad yexdem am akken i d-yenna. Akka i yella Sidi Ṛebbi, axaṭer Sidi Ṛebbi d Bab 

n tidett, d Bab n lweɛd. Win ara a d-yefken lwaɛd ad yeṭṭef deg-es. 

     Nwala amek yuɣal Yusef a leḥbab, amek i t-yerfed Sidi Ṛebbi, yuɣal d netta i d lewzir 

ameqwran n tmurt n Maṣer. Mi d-yebweḍ baba-s ɣur-es ur yessuli ara iman-is lameɛna yunez-

ed, isers-ed iman-is. Ɣas akken nni yelsa ddhubat irkwelli, neẓra amek ttlusun di zman nni, 

isers-ed iman-is axaṭer d baba-s i yella. 

     A d-kemleɣ akka leqṛaya, taseddaṛt 13 d tis 14, a d-naf yura wakka: Mbeɛd Yusef yeṭṭef 

arraw-is di sin, yesbedd Ifṛayim ɣer tama-s tayeffust, yeɛni tama tazelmaṭ n Isṛayil, yesbedd 

Manassi ɣer tama tazelmaṭ, tama tayeffust n Isṛayil, dɣa iqeṛṛeb-iten. Isṛayil isers afus-is ɣef 

uqeṛṛu n Ifṛayim, netta yellan d amaẓuẓ, isers daɣen afus-is aẓelmaḍ ɣef uqeṛṛu n Manassi. 

Isṛayil isemxalef ifassen-is s ttɛemda, ɣas akken d Manassi i d amenzu. Isṛayil yebɣa ad ibarek 

arraw n Yusef; Ifṛayim d Manassi. Isawel-asen-d dɣa isers ifassen-is fell-asen. Afus ayeffus 

isers-it ɣef uqeṛṛu n Manassi, afus aẓelmaḍ isers-it ɣef uqeṛṛu n gma-s Ifṛayim. 



     D acu i yexdem Yeɛqub? Ayen akka yexdem Yeɛqub a leḥbab mačči d lebɣi-ines, mačči d 

turart, lameɛna ixdem-it s tezmert n Sidi Ṛebbi, iwakken lbaṛakka ad tṛuḥ i umecṭuḥ mačči i 

umeqran. A gma, lbaṛaka tettṛuḥu seg ufus ayeffus, ur tettṛuḥu ara s ufus aẓelmaḍ. Isers afus 

ayeffus ɣef umecṭuḥ, afuṣ aẓelmaḍ ɣef umeqwran. Nenna-d isemxalef ifassen-is, axaṭer akka i 

t-iselḥa, akka i t-isedda Sidi Ṛebbi. 

     Nwala ɣer zdat a leḥbab deg wugdud n Isṛayil d akken di lɛaṛc n Ifṛayim aṭas i d-yefɣen d 

irgazen imeqwranen d nbiwat. A d-nefk amedya deg-sen: Yacuɛa, nbi Musa; win i d-yessufɣen 

agdud n Sidi Ṛebbi si tkelwa. Sidi Ṛebbi a leḥbab meqqwer, d netta i yeẓran ayen yelhan, d 

netta i yesnen, nukni ilaq kan ad nettkel fell-as, ilaq kan ad nqqaddeṛ ayen i ixeddem di tudert-

nneɣ, di tudert n mkul yiwen deg-neɣ. Ihi ur nezmir ara a d-nekker nukni  ad s-nini i Sidi Ṛebbi 

acuɣer akka? Axaṭer netta yeẓra ayɣer i yexdem akken nni. D acu kan neḥsa d akken nezmer 

ad nger deg-es laman. Axaṭer ayen i xeddem Sidi Ṛebbi dima ixeddem-it i lfayda-nneɣ mačči i 

ṭṭeṛ-nneɣ. Aya yettwaxdem yakkan uqbel, ad nwali d akken Sidi Ṛebbi yextaṛ Isḥaq ɣef Ismaɛil, 

yextaṛ Yeɛqub ɣef Ɛisu. Tikkelt-agi ad nwali d akken Sidi Ṛebbi yextaṛ Ifṛayim ɣef Manassi. 

     A d-kemleɣ daɣen leqṛaya, a d-ɣṛeɣ snat n tseddaṛin, 15 aked tis 16: Iburek Yusef yenna-

yas: Illu wiked ddan lejdud-ik; Ibṛahim aked Isḥaq, Illu yellan d Ameksa-w seg wass mi i d-

lluleɣ ar ass a, lmelk-nni i yi-d-iselken si mkul lhem ad ibarek arrac agi, ad refden isem-iw aked 

yisem n lejdud-iw; Ibṛahim aked Isḥaq, ad fṛuṛxen, ad ftin di ddunit. Ad fṛuṛxen ad ftin di ddunit, 

ad imɣuṛen am akken i t-id-yewɛed yakkan Sidi Ṛebbi I Ibṛahim yenna-yas: Dderya n dderya-

k ad ilin am ṛmel n lebḥer, am yitran n igenni, yiwen ur yezmir a ten-yeḥseb. 

     Ayagi a leḥbab, Sidi Ṛebbi ur t-iheddeṛ ara ɣef wegdud n Isṛayil di lwaqt nni, lameɛna 

iheddeṛ ɣef wugdud n Sidi Ṛebbi assa agi. Anwa-t wegdud n Sidi Ṛebbi ass agi yellan anect n 

yetran n igenni, anect n ṛmel yellan ɣer rrif n lebḥeṛ? Wigi a leḥbab, d kunwi ma yella tefkam 

tudert-nwen i Lmasiḥ, d nukni yefkan tudert-nneɣ i Lmasiḥ. D nukni i d agdud n Sidi Ṛebbi, 

yiwen ur yezmir ad ɣ-yeḥseb, imi agdud n Sidi Ṛebbi yella di mkul lǧens, di mkul lluɣa, di 

mkul llun. Axaṭer win yebɣan ad yili d amasiḥi ur ilaq ara ad yili kan n wegdud flan, neɣ n 

wegdud flan, n tmurt flan neɣ tmurt flan, neɣ n lluɣa flan neɣ dg idles flan, lameɛna ilaq kan ad 

yili d amdan, d ayagi. Axaṭer neẓra d akken akken yebɣu yili wemdan, yettwaxleq-ed ɣer ṣṣifa 

n Sidi Ṛebbi. Sidi Ṛebbi iḥemmel amdan, yexdem ayen i lezmen iwakken amdan-agi ad 

ittusellek, ad ittusellek si ddnub, axaṭer iḥemmel-it. Sidi Ṛebbi d win iḥemlen amdan, isaweḍ 

yefka-d mmi-s awḥid, mmi-s ɛzizen iwakken kra n win yumenen yis ad yesɛu tudert n lebda; 

ad ittusellek. 

     Ihi a leḥbab, ma yella tefkam tudert-nwen, telddim ulawen-nwen i Lmasiḥ, netta a d-yekcem 

ad yezdeɣ yidwen, akwen-isellek, a wen-yefk talwit, a wen-yefk ṭṭmana n leslak. Ladɣa ṭmana 

agi n leslak mi ara a tt-id-nini a yatmaten d ayen ur nezmir ara a d-nerbeḥ neɣ a d-naf di ddiyana. 

D ayen ur nezmir a d-naf anda nniḍen. Nezmer a tt-id-naf kan ɣer Lmasiḥ, axaṭer Lmasiḥ yefka-

yaɣ-d ṭmana agi n leslak. Win yebɣan ad tt-yissin, win yebɣan ad yissin talwit n Lmasiḥ, ilaq 

kan ad s-yelddi ul-is. 

     A d-kemleɣ leqṛaya daɣen deg wayen yuran si tseddaṛt 17 alamma d tis 22: Mi iwala Yusef 

belli baba-s isers afus-is ayeffus ɣef uqeṛṛu n Ifṛayim iɣaḍ-it lḥal, yeṭṭef afus n baba-s, yekkes-

it seg uqeṛṛu n Ifṛayim iwakken a t-yerr ɣef uqeṛṛu n Manassi. Yusef yenna i baba-s: Mačči 



akka a baba, d wagi i d amenzu, sers-ed afus-ik ɣef uqeṛṛu-yis. Lameɛna baba-s yugi yenna-

yas: Ẓriɣ a mmi, ẓriɣ, wagi daɣen ad yuɣal d agdud, netta daɣen ad yuɣal d agdud ameqwran, 

lameɛna gma-s amecṭuḥ ad yuɣal meqqwer akteṛ, ayen ara a d-yefrurin ad uɣalen d timura 

timeqwranin. Iburek-iten di sin yid-sen yenna-yasen: Agdud n Isṛayil a kwen-ibarek s 

imeslayen agi: A k-yerr Sidi Ṛebbi ad tcabiḍ Ifṛayim d Manassi. Akka yerra Ifṛayim zdat n 

Manassi, yeddem awal yenna i Yusef: Atan nekkini ur tteɛṭileɣ ara ad mmteɣ. Sidi Ṛebbi ad 

yili yid-wen yerna a kwen-yawi ad tuɣalem ɣer tmurt n lejdud-nwen. Ma yella d nekk atan a k-

fkeɣ amur n zyadda ɣef ayetma-k. A k-fkeɣ Sicem; tamurt i d-rebḥeɣ seg imenɣi i Iɛemmuriyen 

s ssif-inu aked lqews-inu. Yura wakka a leḥbab deg ixf 48, taseddaṛt 17 ar 22. 

     Yeɛqub yexdem ayen wuɣer i t-iwelleh Ṛṛuḥ n Sidi Ṛebbi, ayen yebɣa Sidi Ṛebbi, yexdem 

lebɣi n Sidi Ṛebbi. Yerra nenna-d isemxalef ifassen-is, yefka lbaṛaka tameqwrant i umecṭuḥ ɣef 

umeqwran. Akka i yexdem Yeɛqub. Yusef mmi-s mi iwala akken nni yebɣa a s-yini aten tɣelṭeḍ 

a baba, mačči akka i ilaq ad txedmeḍ, ilaq i umeqwran ara ad tefkeḍ lbaṛaka imi d netta i d 

amenzu. Ikker-d Yeɛqub yenna-yas: Mačči d lɣilaṭ i ɣelṭeɣ lameɛna akka i yebɣa Sidi Ṛebbi. 

Ilaq kan ad tqebleḍ belli akka i ilaq ad yili lḥal. 

     A leḥbab-nneɣ nukni d imdanen i nella, Sidi Ṛebbi d Ṛebbi deg wemkan-is i yella. Ihi ilaq 

kan ad nqaddeṛ, ilaq ad nkemmel ayen yebɣa ad yexdem Sidi Ṛebbi di tudert-nneɣ, di tudert n 

mkul yiwen deg-neɣ. Axaṭer ayen yebɣa ad yexdem Sidi Ṛebbi yesɛa lmeɛna, a d-yeglu s lfayda 

i nukni. Sidi Ṛebbi yettmuqqul ɣer zdat, nukni nettmuqqul kan ɣer teswiɛin iqeṛben, ɣer wayen 

i ɣ-d-yezzin. Lameɛna Sidi Ṛebbi yettmuqqul d leqṛun ɣer zdat. Akka i yexdem imi i yewɛed 

igduden imeqwranen, i Ibṛahim, i Isḥaq aked Yeɛqub. Ihi a leḥbab-nneɣ, ilaq kan ad neṭfet di 

Ṛebbi n dima, Ṛebbi n Isḥaq aked Yeɛqub; Rebbi yellan d Babat-neɣ ula d nukni ass-agi, axaṭer 

yefka-d Lmasiḥ iwakken ad yili d Amsellek n yal yiwen deg-neɣ. 

     Ihi s wawal agi nebweḍ-ed ɣer tagara n tedwilt-nneɣ. Tadwilt Awal n tudert a d-tuɣal ɣur-

wen tikkelt nniḍen di lehna d lxiṛ. Neǧǧa-kun di talwit n Lmasiḥ. Bbqaw ɛla xiṛ. 


